
ኦይትምስባብ ጳውሎስታ ቃስትምስ ክተና
ቆርንቶስ ኤድንከስካንታ

አርድንታ
ጳውሎስ ቆርንቶስ ኤድንከስካንታ ክት ጻፍሳንዳ ቃስትምስ

ክተና ጻፍምሳንዳ ቆርንቶስ ካተመናር Ꮊቃን ምክስ ኤሄንካ
ክክን ክታ ዶቅድን ዋልቃትቼና አንድር ማጣ ማቻንደትᎺይኬ።
ዋልቃ ዋልቃ ምክስ ኤሄናር ኤድንከስ አንድር ክታዘን
ይንኤርዝድንደትም ኬት ኬዝንከረ ጳውሎስ ኤድማ ካንታ
አንድር ዝግመት ክታ ዶቅድንደትም ሰችዝዴ፥ ኮነረ ኮት
ማድንደትᎺይካ አንድር ጉርም ክትካንታ ኤስምድንደትም መያ
ማዝዴ።
ክታ ክተንታ እርንደታር ጳውሎስ ቆርንቶስ ካተመናር

ዶቅድን ምክስ ኤሄንካ ክክን ክታ ዶቅድን ዋልቃትቼን
ሰችካ ምክስ ኤሄናር አምሳን ይንኤርዝድን ሪንከስጎኬ ኬታ
ግርንተንጎካ Ꮊረታ ኬዘንታ ማስንም ዳቅስሶ ከት ማስሳናንከረ
ኤስምዴ። ኮትኮከረ የችሶ ኮና ክታ ዋጭና ጎማ ፍክስን ኬት
ዎይስዝድንግንደኬ ኬት ኤድምድንግንዳ ይሳንካንታ ክትካንታ
ኤስምሳን ጉርምንም ከትካንታ መያ ማዝዴ። ኮታዘንከረ ይሁዳ
ፍጨናር ዶቅድን አሜንድባብከስም አላካንታ ቡዳርንካ ከት
እምድንግንዳ ከትም ኖ ገቀርስዝዴ። በእንታ የድንከሳር ጳውሎስ
ይንታ ኦይትምስባብ ማትንተንዘን ክታዘን የልሳን ካሰስንጎካ ይ
ጋምድን ኬዘንታ ማስንም ኬዝዴ። ቆርንቶስ ምክስ ኤሄናር ዋልቃ
ዋልቃ ኤድንከስ ከታ ይንታ ማተን ዶፈን ኦይትምስባብከስ
ማስንተካ ጳውሎስ ካርከካ ኦይትምስባቤ ጋየረኮ ክትም
ካሰዝድ Ꮊቀኬ።
ማጻፍን ኮትኮታ ሙዳ የድንተና
እሪንዳ (1፡1-11)
ጳውሎስኬ ቆርንቶሳር ምክስ ኤሄንካ (1፡12—7፡16)
ይሁዳ ፍጨናር ዶቅድን አሜንድባብከስካንታ አላ (8፡1—
9፡15)

ጳውሎስ ይ ኦይትምስባብ ማትንተንታ ገችታ ኤረንጎካ ይ
ጋምድንደታ እምሳን ማስና (10፡1—13፡10)

በእንታ (13፡11-14)

1 ሳብታ ጋይተካ የሱስ ክርስቶስታ ኦይትምስባብ ማችባብ
ጳውሎስዘንኬ ዎንታ እስመን ጢማቶስዘንካ፥
ቆርንቶስ ካተመናር Ꮊፈርድን ሳብታ ምክስ ኤሄንከ

ኮትኮግንደረ ሙዳ አካያ ፍጨናር Ꮊፈርድን አሜንድባብ ዎርሳ
ሙደና፥

2 ዎንታ ባበን ሳብዘንካ፥ ጮይሰረ የሱስ ክርስቶሰታ ዉች
እምንተኬ ሳራትቼና የካንታ ማታ።

ጳውሎስ ሳብካንታ እምሳን ጋለትና
3 አጭርንታ ባበንኬ ዳቅንተን ሙዳ እምድባብ ኮትግንደረ

ዎንታ ጮይስን የሱስ ክርስቶስታ ባቤን ሳብካንታ፥ ጋለትና ማታ።
4 ዎታ ሳብዘንካ ዎ Ꮊብድን ዳቅንተንካ ማጠዘን

ዶቅድባብከስም ሙዳ ዳቅስካንታ ዎ ማድንግንዳ ሳብ ዎም
ዎንታ ማጣ ሙደንካ ዳቅዝዴ።

5 ክርስቶሰታ ማጠና ዎካንታ በጃንከካ ኮትኮግንደረ
ክርስቶሰካ ዳቅንተነረ ዎካንታ በዴ።

6 ዎታ ማጠን ዎ ተይድንካ የታ ዳቅንተንምኬ አቅንተንም
Ꮊፍተረቴ፥ ዎ ዳቅድንካ ጉጅሰረ የተረ ዎ ተይድንደትም
ካምድንደት ማጠን ዳንዳእካ ተይሰቶ ዳቅተረቴ፥

7 ዎንታ ማጠን የ ካስምድንደት ከካ ዎንታ ዳቅንተንመረ የ
ካስምድንደትም ዎ ኤዝድንኦል የንታዘን ዎንታ ዶቅድን ጉርምና
ዳቅሜ።

8 እስታ እስመንከስኬ ምችነንከሶ! እስያ ፍጨናር ዎ
ዶቅድንደትᎺይካ ዎንዘን የልሳን ማጠን የ ኤዝድንግንዳ
ሶልምዶቴ፥ ኮነረ ዎንዘን የልሳን ማጠና ባላካንታ ዎም
ደጭድንዳ ማቻንጎካ ሰንፔካ ዶቅንትካንታ ዎንታ ዶቅድን
ጉርምና ዎራ ነግታ Ꮊቄ።

9 ኮትኮግንደረ ደእ ዎንዘን ፋረድምሳን ኬካ ዎካንታ
ኤስምታ ዶቆ፥ ኮነረ ሙዳ ዎንዘን የልሳንዳ፥ ዎ አመንምድባብ
ደእስባብከስም አምስዝድባብ ሳብካ ዳት ዎንታ ዎልቀካ
ማታክንደትም ዎ ገቀርት ተይድንግንዴ።

10 ኮካንታ ኖ ደእካንታ የልዝድን ማጠንዘንካ ዎም አቅስቴ፥
አነረ ኖ ዎምአቅሰተሬ፥ ጉጅሰረ ዎም አቅዝድንደት ግንዳ ዎንታ
ጉርምና ክትኬ።

1:1 ኦይት. ፍ. 18፡1። 1:8 1 ቆሮ. 15፡3።

11 የተረ ዎም ምክስካ አላ ዝግዝዴ፥ በድ ምክስካ ዎታ
ሳብታ አለን ዎ Ꮊብድንካ በድ ኤድንከስ ጉጅሶ ዎጎካ ሳብም
ጋለደኬ።

ጳውሎስ ይ አይካንታ ገቅርሳን ገቀርን ኦክና
12 ዎ ጨቅድንዳ ሪና ኮኔ፥ ኮነረ ዶፈን ማትንተን ዎንታ

ማክቼና ዎካንታ ማርከርዴ፥ አብን ኤድንከዘንኬ ስግስሰረ
የንካ ክክን ዶቅድንዳ Ꮊፍርና ሳብዘንካ ዎ Ꮊፍሳን ሳብካንታ
ፋስምንኬ ሉለዘን የድምሳንዴ፥ ኮነረ ማቻንዳ ሳብታ ዉች
እምንተንካ Ꮊቃ ዳት ኤታ ኤጨካ ካዬ።

13 ናበብሰቶ ገቅርት የ ተይካንታ የ ማዳክንዳ ማቼ አብ
Ꮊረነረ የካንታ ጻፋዮቴ፥ ሙደንም ገቅር ካንታ የ ማድንግንዳ
ጉርም ይድቴ፥

14 ታ ዎጎካ የ ኤዝድንዳ ቶክምየ፥ ኦስ እር ማቼ ቦድሶ
የ ገቀርድንደትም Ꮊድን ጉርም ይድቴ፥ ኮጎከረ ጮይስ የሱስ
Ꮊድንደት Ꮊይካ ዎታ የንካ ዎ ጬቅድንደት ግንዳ የተረ ዎንካ
ጬቅተረቴ።

15 ኮርንካ ገታ እ ማቻንጎካ ቃስተን ዱት የካንታ መይድን
ግንዳ ጋይስቶ የም እርምስቶ ሰድንካንታ ገቀርትትዶቆ፥

16 እ ገቀርሳንዳ ኦስ መቅዶና ካተመናር ስገርንደትኬ
ኮታርንከረ እ ማድንደትᎺይካ የም ሰድካንቴ፥ ኮግንደከረ ኦስ
ይሁዳ ፍጨናር እ አይድንደትካ እም አሌንም አልተረቴ ጋይንተካ
ገቀርስቴ።

17 ኮም እ ገቅርሳንደትካ እ ይድንደትም እታ ኤሳይባብ
ኦስ ፈንክ ጋይድባብ የንደር ካምዶ? አነረ ኮም እስታ ገቅርንካ
ዋልቃዱት “ይየኬ ዋአ” ጋየርቶ ኦስ ፈንክ ጋይንትካ ኤታ ገቀርካ
እ ይሳንዳ የም ካምዶ?

18 ሳብ አሜንምስባብ ማቻን ኦል ዎተረ የም ዎ ኬዝድን
ኬዘና “ይያ ናንከረ ዋአ” ጋይድን ኦስ ፈንክ ጋይስዝድንዳ
ካዬ።

19 እንኬ ስላስካ፥ ጢማቶሰከረ ሳብታ ይንችን የሱስ
ክርስቶሰም የካንታ ዎ ሳባክሳንዳ ሙዳᎺይካ “ይዬ” ጋይድን
ቃለካ ዳት፥ “ይዬ ናንከረ ዋአ” ጋይድን ኦስ ፈንክ ኦክምድን
ቃለካ ካዬ።

1:16 ኦይት. ፍ. 19፡21። 1:19 ኦይት. ፍ. 18፡5።

20 ሳብ ዎካንታ እምሳን Ꮊድን ጉርምን ሙዳ “ይያ”
ማድንዳ ክርስቶሰኬ፥ ኮካንቴ ሳብካንታ ቦንቼና ክርስቶስጎካ
“አምንኤ” ዎ ጋይድንዳ።

21 ዎም የንካ ክክን ክርስቶሳር ዎ ዛብድን ግንዳ ዎም
ይስስባብ ሳብዬ፥ ይንታ ፍክስንካንታ ዎም እጅባብ ኖዬ፥

22 ክታ ዎ ማቻንደታ ማርካ ማድንዳ ማይተምን ዎንዘን
ይስባብኬ ኦስ እር ዎካንታ እምምድን ቆልማጎካ ዎንታ ቡዳር
አያን ጭልን ዋሳ ማስሶ እምስባብ ኖዬ።

23 እታ ቆርንቶስ ካተመናር ማትስቶ እ Ꮊዳክንዳ ጎግና የም እ
ሞርእዝዳክንግንዳ የካንታ አጨርስቴ፥ ኮትኮካንተረ ሳብ እስታ
ማርኬ፥

24 የታ የንታ አመንንካ ዳቅስባብ የ ማቻንጎካ የም
ጉርምዝድን ግንዳ የንካ ክክን ፍግዝዶት ዳት የንታ አሜንካ
የም ክዳኮቴ።

2
1 ይና የም እ ሞርእሳይንግንዳ ገቅርካ የም ሰድንካንታ የንደር

ማት Ꮊዳክቴ ጋይስቶ እስታ ቡዳር ገቀርስቴ።
2 Ꮊረሰነረ ዎራ የም እ ሞርእስንከረ እ የም ሞርእስባብ

የንዘንካ አብ እም ጉርምዝድባብ Ꮊይራ?
3 ኮትግንዳ የካንታ እ ጻፍሳንደረ የንደር እ Ꮊድንካ እም

ጉርምስካንታ ዝግዝድባብ ኤድንከስ እም ከት ሞርእዝዳክን
ግንዳ ጋይስቴ፥ እስታ ጉርምና የ ሙደንታ ጉርም ማትንተን
አመንድቴ።

4 አንድር ሞርእኬ ቡዳርንካ ማጥርካ፥ በድ ኤርመካ ማትስቶ
የካንታ እ ጻፍሳንዳ አንድር እ የም ሶልምድባብከስ እስታ
ማትንተን የ ኤዝድንግንዳ ጋይስቶ ዳት የም ሞርእስካንታ
ጋይስቶ ካዬ።

ባችንባብካንታ ነጋ ጋይንታጎካ
5 ኤድም ሞርእስስባብ Ꮊየነረ ዶቅሴ ክት ሞርእሳንዳ እም

ማታክናና ክታ ባችንም ጎፍስ ኮት Ꮊይማታጋካ ዳት አብጎካ
የንታርንካ በድንከስም ኖ ሞርእስቴ።

6 ኮግንዳ ኤድንካንታ የንታርንካ በድንከስ ክታዘን ፋረጃንዳ
ዋጭና ክትካንታ ማዴ።

7 ኮካንታ ኮና ኤችና አንድር ክታ ሞርእዘንካ አምሳንዳ
ጉርምን ክት ተቻይን ግንዳ ስግስሶ ነጋ የ ክትም
ጋይተርንግንደኬ ክትም የ ዳቅስተርንግንዴ።

8 ኮግንደረ ክትም የ ሶልምድባብ የንታ ማትንተን ካርንካ የ
ሰችተርን ግንዳ እታ የም ምግዝድቴ።

9 ኮካንታ ኮትኮ ክተን የካንታ እ ጻፍሳንዳ ጰጭምሰቶ ሙዳ
ሪካ ክትምስባብ የንታ ማትንተን ኤስካንታ ጋይስቴ።

10 የታ ነጋ የ ጋይድባብ ኤድካንታ እተረ ነጋ ክትም ጋይድቴ፥
ነጋ እ ጋይድን ባች ክታ ዶቅሴ እታ ክርስቶስታ እሪ ነጋ እ ክትም
ጋይድንዳ የካንታ ጋይስቴ።

11 ኮመረ እ ይድንዳ ሰጣንታ ጩባ ፍክስን ዎ ኤዝድንኦል
ሰጣን ዎም ገሳይንግንዳ ጋይስቴ።

ክላ ጫቀንታ ፍክስንባብከስ
12 ኮታ ቡር ክርስቶስታ ክላ ኬዘን ኤስስካንታ ኦስ ጥሮአዳ

ፍጨናር እ አይሳንደትካ ጮይስ ዳልግማ ፍክስታ ፍልታ ፎችታ
Ꮊቄ፥

13 ኬዛር ማቼ እስታ እስመን ቲቶም እ Ꮊፋክን ኦል እስታ
አያንና Ꮊዉሳክዬ፥ ኮካንታ ኦ ዋር ዶቅድባብ አሜንድባብከስም
ኡርማ ዶእከቴ ጋይስቶ ኦስ መቅዶና ፍጨናር አይስቴ።

14 ኬዛር ማቼ ዎም ሙዳᎺይካ ክርስቶስ ይንታጋምንተንካ
ዎም ጎርዝድባብኬ ኡርማ ዎዝድንዳ ዶቅድን ዎስመንግንዳ
ክርስቶስጎካ ዎንታ ዶቅድን ኤስንም ካሪ ሙደናር ዎ
የልዝድንግንዳ ዎ ማዝድባብ ጮይስንካንታ ጋለትና ማታ!

15 ዎታ አቅድባካንተረ ማታ ካይድባካንታ እጣንታ ኡርማ
ዎስማ ዶቅድንደትግንዳ ክርስቶስካ ሳብካንታ ማቶቴ።

16 ዋልቃባብካንታ ደይዝድንዳ ደእ ከደር ዎሳባብ ማዶቴ፥
አብንካንታ ዶቅንት ማድንግንዳ ከደር ዎዝዶቴ፥ ይና ኮፍክስን
ካንታ ማታባብና Ꮊይራ?

17 ዛልአ ሪን ቡቃኦግድባብ በድንከስግንዳ ዎታ ሳብታ
ቃለንም ቡቃዮቴ፥ ኬዛር ማቼ ሳብዘንካ ክትምስባከስግንዳ
ሉለካ ክትምስባብከስ ክርስቶስካ ማትሶቶ ሳብታ እሪ ኬዝዶቴ።

3
1 አናካርንካ ዎንታ ማተንም ቦንች የተሮቶ? አነረ

ዋልቃ ዋልቀንከስ ይድንግንዳ የካንታ አነረ የንዘንካ ዎም
ኤስምዝድንዳ ክታ ዝግዝዳ ዳቶ?

2 ኤድ ሙደና የም ኤዝድንደትኬ የም ናበብድንዳ ዎንታ
ቡዳር የታ ጻፍምስባብ ዎም ኤስምስታ ክተንከስ የተቴ።

2:13 ኦይት. ፍ. 20፡1።

3 የታ ዎንታ ፍክስንካ Ꮊድባብከስ ክርስቶሰታ ክታ የንታ
ማትንተና መዬ፥ ኮነረ ክተና ጻፍምሳንዳ ዶቅንት ሳብንታ አያንካ
ዳት ዉች ፍደልካ ካዬ፥ ኮትኮግንደረ ኤታ ቡደዘን ዳት ሰይን
ዘን ጻፍምሳንዳ ካዬ።

4 ኮም ዎ ጋይድንደና ክርስቶስጎካ ሳብዘን አሜን ዎንታ
ዶቅድንካንቴ።

5 ዎንታ ፍክስንም ዎ ቦተርንግንዳ ዎ ማታባብ ይድባብ ሳብ
ዳት ዎታ ዎንታ ማታርንካ Ꮊረነረ ይይካንታ ማድባብ ካዮቴ።

6 ክላ ጫቀንታ ፍክስንባብከስ ዎ ማድንግንዳ ማትንቴን
ዎካንታ እምስባብ ኖዬ፥ ኮነረ ፍደልካ ጻፍምሳን ሙሴታ ህግና
ማታክናና አያን ጭልንታ አሌንኬ፥ ፍደልካ ጻፍምሳን ሙሴታ
ህግና ደእንም ተይᎺዴ፥ አያን ጭልና ማቼ ዶቅንትን እምዴ።

7ሙሴታ ህግና ጻፍምሳንዳ ሰይንዘን ፍደልኬ፥ ሙሴታ ህግና
እምምሳንደት Ꮊይካ Ꮊቃን ሳክመና Ꮊልኤሮ አይድንዳ ማቼ
እስራኤልንከስ ሙሴታ ባለንም ፍስሳ ሰድካንታ ማታከኬ፥ ይና
ደእንም ተይᎺዳንዳ ህግና ኮግንዳ ቦንቸካ Ꮊፈርሴ

8 ይና አያን ጭልንጎካ Ꮊፈርድንዳ ፍክስና ስግድንዳ ቦንቻ
ዶቅተራክዮ?

9 ኤድንከስም ኡርክ ማስሳን ፍክስና ኮከካ ቦንቻ ዶቅሴ
ኤድንከስ ጭልምድን ፍክስና Ꮊስግንዳ አንድር ስግድንዳ ቦንቻ
ዶቅተራክዮ?

10 Ꮊድን ቦንቼና አንድር ስገዳንዳ ማትንተዘንካ አምሳንዳ
እርንደታ ቦንቼና Ꮊረነረ ማትሶ ፋይድማዬ።

11 ናኮና ዳበርዳበርይ ጋየሮ አይድ Ꮊቃንዳ ሪና ኮከካ ቦንቻ
ዶቅሴ፥ ስለንክንደታ ዳቅሶ ዶቅድን ሪና ማቼ አንድርይ ስገዳንዳ
ቦንቻ Ꮊስግንዳ ዶቃይንዳ!

12 ኮግንደና Ꮊድን ጉርም ዎንታ ዶቅድንኦል ካርችካ
ኬዝዶቴ።

13 ሙሴታ ላንቀሮ አይድንዳ ባለንታ ሮጵና Ꮊልእተርን
የለልታ እስራኤልንከስ ኬት ሰዳይንግንዳ ባለን ይንታ ክጨሮ
Ꮊቄ፥ ዎታ ማቼ ክትግንዳ ካዮቴ።

14 ኬታ ቡደና ገታ አንቼርቴ፥ ታከረ የለልታ እርንደት
ጫቃ ማጻፍን ኬት ናበብድንካ ኬታ ቡደና ኮትኮ ክጨርድን

3:3 ዉት. 24፡12፤ ኤር. 31፡33፤ ሕዝ. 11፡19፤ 36፡26። 3:6 ኤር. 31፡31።
3:7 ዉት. 34፡29። 3:13 ዉት. 34፡33።

ሪንካ ክጨርሳንግንዴ። ኮነረ ማድንዳ ናኮና ክጭምሳንዳ ኮት
Ꮊልእድንዳ ክርስቶሰካ Ꮊክ ማቻን ኦሌ።

15 ታከረ ዎራ ማቼ ሙሴታ ህግ ማጻፍንከስም ናበብሳንከካ
ኬታ ቡደና ክጭምድን ርይካ ክጭምዴ።

16 ኬዛር ማቼ ኤድ ጮይስደር ማድንካ “ክጨርድን ሪና
Ꮊልእዴ”።

17 ጮይስ አያኔ፥ ጮይስተረ አያን ዶቅድንደታር ባዛካይሳ
ዶቅንት ዶቅዴ።

18 ዎታ ሙደና ክጨራክን ሪንታ እሪ ማትሶቶ ማስታታር
ሰድምድንደት ግንዳ ጮይስታ ቦንቼን ሮጵዝዶቴ፥ ዎተረ አያን
ማቻንደትም ጮይስታ ካምንተን ካምካንታ ቦንቼዘንካ ኦስ
ቦንቻር ኦክምዶቴ።

4
ድግድን ዳሀናር ዶቅድን ማዝገብ

1 ሳብ ይንታ አጭርንካ ኮም ፍክስን ዎካንታ እምሳንካንታ
ጉርምን ዎንታ ተቻዮቴ።

2 አችምሳንደትምኬ ኦስንዝድ ሪ ማቻንደትም Ꮊልእስቶቴ፥
ጩበከረ ፍክሳዮቴ፥ ሳብተረ ቃለን ኦካዮቴ፥ ስግስሶ ዶፈንን መያ
ሰጅዶቴ፥ ዎንታ ማተንመረ ኤድ ሙደንታ ገቅርን ካንታ ሳብታ
እሪ መያ ማዝዶቴ፥

3 ዎ ኤስሳንዳ ክላ ኬዘንታ ቃለና Ꮊረንግርካ አችምሳንዳ
ማችንከረ አችምሳንዳ ካይድባብከስካንቴ።

4 ኮፍጫ ሙደን ቆልድባብ ሰጣን አሜንዳክን ኤድንከስታ
ቡደን ዝልሴ፥ ኮከረ ሳብም ካምካ መያ ማችባብ ክርስቶሰታ
ቦንቼንታ ክላ ኬዘና ከትካንታ ሳግዝድን ሳክመን ከት
ሰዳክንግንዳ ይስሴ።

5 ዎ ኤስዝድንዳ የሱስ ክርስቶስ ጮይስ ማትንተንምኬ ዎተረ
ዎንታ ማታ የሱስካንታ የንታ ፍክስንባብከስ ዎንታ ማትንተና
ዳት ዎንታ ማታካንታ ሳባክዳኮቴ።

6 “ሳክመና ኡምናር ሳካ!” ጋይሶ ኬዝባብ ሳብ ክርስቶሰም
ካምንተካ ሳግዝድን ሳብታ ቦንቼን ኤስንተታ ሳክመን ዎም
እምድንግንዳ ይንታ ሳክመን ዎንታ ቡዳር ሳግድንግንዳ ይሴ።

7 ኬዛር ማቼ ኮና ሙደንዘንካ ስገድን ዎልቀና ሳብታ ዳት
ዎንታ ማታክንደትም ኤስምድንግንዳ ኮም ቦንቻ ሪንም ዎታ
ድግድ ሪ ግንዶትዶቆ የቶቴ።

8 ፍና ሙደንካ ማጣ ዎንዘን የልዴ፥ ማቼረ ዎታ ጋመራዮቴ፥
በድᎺይካ ዎም ታንትምዝዴ፥ ማችንከረ ጉርምን ተቻዮቴ፥

9 ይምኤንባከስ ዎም ዳይደኬ፥ ማቼረ ገርናካይሳ ነጋኮቴ፥
ጉጰርሶቶ ዋጅዶቴ፥ ማቺንከረ ደእዳኮቴ፥

10 የሱሰታ ዶቅንትና ዎንታዘን መያ ማድንግንዳ የሱሰዘን
የልሳን ደእን ዎንተረ ዘነንዘን ሙዳᎺይካ ባልሶቶ ኦንግዶቴ።

11 የሱስታ ዶቅንትና ዎንታ ደእድን ዘነንዘን መያ ማድንግንዳ
ዎታ አፈክንባብ የሱስጎካ ሙዳᎺይካ ደእካንታ ስክስምት
እምምዶቴ።

12 ኮካንታ ዎታ ማቲ ማቲ ደእካንታ መያ ዎ ማድንካ የታ
ማቼ ዶቅንትካንታ መያ ማደቴ።

13 ማታጋካ ዳት “አሜንስቴ፥ ኮካንታ ኬዝቴ” ጋይምሶ
ጻፍምሳንግንዳ፥ ዎተረ ና ኮትኮ ዋልቀና አሜንንታ አያንና ዎንታ
ዶቅድንኦል አሜንዶቴ፥ ኮካንተረ ኬዝዶቴ።

14ጮይስ የሱሰመረ ደእያርንካ አምስባብ ሳብ ዎመረ የሱሰካ
ክክን አምዝድንደትግንደኬ የንከረ ክክን ይንታ እሪ ዎም
የልዝድንደትም ኤዝዶቴ።

15 ኮና ሙዳ የካንታ መይድንዳ ማቻንዳ ዉች እምንተና
ስጥሶ በድ ኤድንከስካንታ የልሳንደትኬ ሳብካንታ ቦንቻ
ማድንዳ ጋለትና በድንደትግንዴ።

አሜንካ ዶቅንት
16 ኮካንታ ጉርምን ዎንታ ተቻዮቴ፥ Ꮊረነረ ዎራ ዎንታ

ማልጎካ Ꮊፈርድን ዘነና ኮት ካይደረ ዎንታ ዋርጎክንዳ ዘነና
ሰጨን ሰጨንካ ክላ ማዴ።

17 ኮነረ ቶክመኬ ሰጫካንታ ማቻንዳ ዎንታ ማጠና የክስ
ካየንደትም አንድር ባካ ማቻን ስለንክንደታ ቦንቼን ዎካንታ
Ꮊፍስዝዴ።

18 ዎ ካርዝድንዳ Ꮊፈርዳክ ርይን ዳት Ꮊፈርድንደትም
ካዬ፥ Ꮊፈርድን ርና ሰጫ ካንቴ፥ Ꮊፈርዳክንዳ ማቼ
ስለንክንደኔ።

5
ጭላር ዎንታ ኤሄና

1 ኮና ዱንካንንግንዳ ሰጫካንታ ማቻንዳ ፍጨዘን ዎንታ ዋሄና
ደእድንካ ኤታ አንካ ማታክናና ሳብካ ዎድምሳንዳ ስለንክንደታ
ዶቅንት ጭላር ዎንታ ዶቅድንደትም ኤዝዶቴ።

2 ጭላርንደታ ዶቅንትን ቆብርካንታ ሱነርዶቴ።
3 ኮት ኮመረ ቆበርሶቶ ዘና ጫለንካ ማትሶቶ Ꮊፈራዮቴ።
4 ኮ ፍጨዘንግንዳ ዱንካን ማቻን ዎንታ ዋሄንታ ዋር ዎ

ዶቅድንካ ዎም ደጭንካ አተርዶቴ፥ ዎ አተርድንደረ ደእና
ዶቅንትካ ኦክምድን ግንዳ ጭላርንደት ዘነን ስግስሶ ዎ
ቆበርድንግንዳ ዳት ኮ ፍጨዘን ዎንታ ዋሄንዘንካ ፋስም ካንታ
ዝግሶ ካዬ።

5 ኮ ሪንካንተረ ዎም ግክስባብ ሳብዬ፥ ኮታዘንከረ ስግ
ዎካንታ እምምድ ሪ ሙደንካንታ ዋሳ ማድንግንዳ ይንታ አያንን
ዎካንታ እምስባበረ ሳብ ኖዬ።

6 ፍጨዘን ዎንታ ኤደትቼንካ ዎ ዶቅድን ሰጨናር
ጮይስዘንካ ዎ ጎተርስባብ ማትንተን ዎ ኤሰረ ዎራ ሙዳᎺይካ
ክትካ አሜንምዶቴ።

7 ዎ ዶቅድንደረ ጮይስም አሜንካ ዳት ሰድንካ ካዬ።
8 ኮ ዎንታ ዶቅንትንዳ ማቻን ዋሄንዘንካ ፋስምሶቶ ጮይስካ

ክክን ማትካንታ አንገርዶቴ፥ ኮካንታ አሜንምሶ ዶቅዶቴ።
9 ኮዎንታ ዋሄንካ ክክን ዎ ማችንከረ አነረ ዋሄንዘንካ ዎ

ፋስምሰረ ዎንታ ገቅርና ጮይስም ጉርምስዬ።
10 ዋልቃ ዋልቀና ፍጨዘን ይንታ ዶቅንትንካ ይሳን ዳቅልንከረ

ማታ ኡርማ ርንካ ይንታ ፍክስንግንዳ ናክንም ተይካንታ ዎታ
ሙደነረ ክርስቶሰካ ፍርዳ ካርንዘን ክታ እር የልንት ዎም
ዝግዝዴ።

ክርስቶስጎካ ኤድም ሳብካ ክክን ኤድምስ
11ጮይስም ጳስና Ꮊራ ናንከረ ዎ ኤዝድንካንታ ኤድንከስም

ኤዝድንግንዳ ይዶቴ፥ ዎታ Ꮊራ ዎ ማዳናንከረ ሳብ ኤዝዴ፥
የተረ የንታ ቡደናር Ꮊራ ዎ ማዳናንከረ የ ኤዝድንግንዳ Ꮊድን
ጉርም ይድቴ።

12 ቡዳርንካ ዶቅድንደትካ ማታክናና ሰድምድንደትካ
ጋየርድባከስካንታ ኬዘንታ ማስን የ ማዝድባብ ማተርንግንዳ

ዎንካ የ ጋይርተርንግንዳ የም ጋይዶት ዳት ዎንታ ማተን የካንታ
ቦንችሳዮተ።

13 ኤየርስባብከስ ግንዳ ዎም ከት ፋይጅንከረ ዎታ ሳብካንታ
ጋይሴ፥ ማክቸክንባብከስ ዎ ማቼረ የካንታ ጋይንተኬ።

14 ዋልቃዱት ክርስቶስ ሙደንካንታ ክታ ደእንምኬ፥ ሙደነረ
ክታ ደእን ካስምድባብ ከታ ማትንተን ዎ ኤሳንኦል ክርስቶሰታ
ሶልመና ዎ ፍግዝድንግንዳ ይስዝዴ።

15 ሰንፔካ ዶቅድባብከስ ሙደና ከትካንታ ደእስባብካንተኬ
ደእናርንከረ አምስባብካንታ ከትዶቅድንግንዳ ዳት ኮዘንካ
ኦስ ይንታ ማታ ካንታ ጋየረኮ ኬት ዶቅዳክንግንዳ ክርስቶስ
ሙደንካንታ ደእሴ።

16 ይና ኮዘንካ ኦስ ዎታ Ꮊይመነረ ኤድም ዋሀ አፍካ
ሰደራየ፥ ኮታ ኤና እሪ ክርስቶስመረ ዎ ሰዳንዳ Ꮊየነረ ኤድግንዳ
ዋሀ አፍካ ማቼ ኦስ እርንደታ ኮም ይዳኮቴ።

17 ኮካንታ Ꮊየነረ ኤድ ክርስቶሰታ ኮች ማቼ ክላ ፍዝርዬ፥
ገሳ ፍዝርና ስገቴ፥ ይና ክለና ካርንም የቴ።

18 ኮነረ ሙደና ማቻንዳ ዎም ይንካ ክክን ክርስቶስጎካ
ኤድምስባብኬ ኤድምስተረ ፍክስን እምምሳንዳ ሳብዘንኬ።

19 ኮነረ ሳብ ክርስቶስካ ፍጫሙደንታ ኤድንከስም
ሙዳ ይንካ ክክን ኤድምሴ ጋይንትዬ፥ ኬታ ባችንመረ
ኬታዘን ፋይዳክዬ፥ ዎካንተረ ኤድም ጮይስካ ክክን ዎ
ኤድምዝድንደትም ቃላ እምሴ።

20 ሳብ ኤድንከስም ዎጎካ ኤልድንኦል ዎታ ክርስቶስታ
ክትምስባብከሶቴ፥ ኮካንታ “ሳብካ ክክን ኤድምከቴ!”
ጋይሶቶ ክርስቶሰታ ላምንካ ዎታ ምግዝዶቴ።

21 ዎታ ክርስቶስካ ሳብታ ጭለትቼን ዎ Ꮊብድባብ
ማተርንግንዳ ሳብ ጎማ ካያባብ ክርስቶሰም ዎንታ ጎመን ክት
ባልድንግንዳ ማስሴ።

6
1 ሳብካ ክክን የካ ፍግዝድባብ ዎ ማቻንከካ የ ተያንደትም

ሳብታ ዉች እምንተን ዉችኩን Ꮊይ ነክሰቴ ጋይሶቶ የም
ምግዝዶቴ።

2 ሳብ፥
“ሶልምምሳንደት ሰጨንካ የዝደር ኤሰርሳቴ!

አቅንታ ሰጨንከረ የስም አልሳቴ!” ጋይድንኦል፥

“ይና ሶልምምሳን ሰጨና ታዬ፥ አቅንተንታ ሰጨነረ ታዬ”።
3 ዎንታ ፍክስና ይንኤርምዳክንግንዳ Ꮊረሰን ሪከረ Ꮊየን

ካንታ ኮተርስባብ ማታዮቴ።
4 ስግስሰረ ማጠንምኬ ዘረም ገቅርካ ኦይምመረ ዳንዳኤሮቶ

ሳብታ ፍክስንባብከስግንዳ ዎንታ ማተንም Ꮊምንጎግከረ
ግግዝዶቴ።

5 ሳብታ ፍክስንባብ ዎንታ ማትንተንም ዎ መያ ማዝድንደረ
Ꮊርድርካ፥ ዞክርካ፥ አዉልካ፥ ፍክስካ ጋፍካ፥ ግንአክሳ ነግንካ
ዳቅርኬ፥

6 ኮትኮግንደረ ጭለጭልኬ፥ ኤሰካ፥ ዳንዳእካ ጋይንተካ፥
ላቅም ኤድ ማትንተካ፥ አያን ጭልንካ ጎርስምኬ አፈካ ገስ
ካየንደት ሶልመካ፥

7 ዶፈን ቃለንኬ ሳብታ ዎልቀንካ ኦስ ዎ ካይዝድንደረ
ማታ ዎንዘን የልዳክንግንዳ ዎ ማርድንዳ ዎንታ ዳምንደና
ጭለትቼኔ፥

8 ቦንቻ ካንታናንከረ የላካንታ ዳቅልካ ከዝር ካንተረ ማታ
አነረ ቦንችምካንታ ዎታ ግግምስባቦቴ፥ ዶፈንንከስ ዎ ናና፥
ገስንባብከስ ጋይምሶቴ።

9 ኤስምስባቦት ናና ኤስማክባብከስ ማቾቴ፥ ደእተኬ ዎም
ጋይድንካ፥ ሰንፔካ ማትሶ Ꮊፈርዶቴ፥ ዎ ጉጰርስንከረ ደአኮቴ፥

10 ሞርእ ዎም የልሰረ ሙዳᎺይካ ጉርምዶቴ፥ ሪካየንባብከስ
ማትሶ ዎ ዶቅድንካ፥ በድንከስም ቆልማባብከትም ማስዝዶቴ፥
Ꮊረነረ ካየንባብ ዎ ማድንካ ሙዳ ሪ ዎንታ ዶቅዴ።

11 የታ ቆርንቶስ ካተመናር ዶቅድን ኤድንከሶ! ይና፥ መየካ
የካንታ ከዝቶቴ፥ ዎንታ ቡደንመረ የካንታ መያ ማስቶቴ።

12 የታ የንታ ሶልመንም ዎካንታ ኡዘት ዳት ዎታ የካንታ
ኡዛኮቴ።

13 ባቤና ይንታ ይንችንከስካንታ ኬዝድንግንዳ እ ኬዛጋካ፥
ዎታ ዎንታ ቡደን የካንታ መያ ማስቶቴ፥ ዎንታ ገቀንመረ የካንታ
መያ ማስሳንግንዳ የተረ ኮትግንዳ ይይከቴ።

አሜንዳክባብ ኤድንከስካ ክክን ማትክሳ ነግ
14 ዝግዝዳክንጎግካ አሜንዳክባብ ኤድንከስካ ክክን
Ꮊይዙገረቴ፥ ጭለትቼኬ ጎመካ Ꮊስግንደክ የካ ማዳ?
ሳክመኬ ኡምካ Ꮊስግንደክ የካ ዶቅካንታ ማዳ?

6:2 ኢሳ. 49፡8። 6:5 ኦይት. ፍ. 16፡23።

15 ክርስቶስኬ ዳብሎሰካ Ꮊስግንደክ ክክ ኤእዳ?
አመንድባብኬ አመንዳክባብካ Ꮊረከክ ኮችምዳ?*

16 ሳብታ ጭል ኤሄና ጮይስ ማታክባብከስም
ጎይነርድንደትካ Ꮊራ ዋልቃትች ዶቅዳ? ሳበረ
“እስታ ዶቅንቴን እስታ ዎርሰንታ ዎክያር ማስዝድቴ፥

ከትከረ ክክን ዶቅትቴ፥
እታ ከታ ጮይስ ማትቴ፥

ከተረ እስታ ዎርሳ ማደኬ”
ጋይሶ ኬዛንደትግንዳ ዎታ ዋልቃ ዋልቀና ስለንካ ዶቅድባብ
ሳብንታ ጭል ኤሆቴ።

17 ጉጅሰረ ጮይስ ኩን ጋይቴ፥
ከ ኤድንታ ዎክያርንካ ፋስምሰቶ ዉትከቴ፥
ቱና ማቻን ሪን Ꮊይዎለቴ፥

እተረ የም እስታ ማስስቶ ኤልድቴ፥
18 እታ የንታ ባቤና ማድቴ፥

የተረ እስታ አⷝና ይንችኬ ማና ይንች ማተረቴ፥
ጋይዴ ሙደንም ጋምድባብ ጮይስ።

7
1 ይና እስታ ኮችንከሶ፥ ኮና ሙዳ Ꮊድን ጉርምና እምምሳንዳ

ዎካንታ ማቻንኦል ዋሄንምኬ አያንን ቱና ማዝድን Ꮊራ
ሪዘንከረ ዎንታ ማተን ዎ ጭልሳ፥ ሳብመረ ጳስካ ሳብካንታ
ዎንታ ፋስምና ቦድማ ማድንግንዳ ዎ ይያ።

ጳውሎሰታ ጉርም
2 የንታ ቡዳርንካ ዎም ሞከቴ፥ ዎታ Ꮊይመነረ ዳቀልሳኮቴ፥
Ꮊይመነረ ኡፈልሳኮቴ፥ Ꮊይመንመረ ዎንታ ማታካንታ
መይድንግንዳ ይያኮቴ።

3 ኮመረ እ ጋይድንዳ የንዘን ፋረድካንታ ካዬ። ኮታ ኤና
እሪ የካንታ እ ኬዛንግንዳ የታ ዎንታ ቡዳር ዶቅደቴ፥ ኮካንታ
ዶቅንተከረ ማታ ደእከረ ሙዳᎺይካ የንዘንካ ፋስምዳኮቴ።

* 6:15 ዳብሎስ ጋይንት ግርክ አፈካ “በልያል” አነረ “በልያር” እብራይስጥ

አፈካ “በልአል” ጋይምሶ ኤልምዴ። ቡልና “መይዳክንዳ” አነረ “ህግ ካየንዳ”
ጋይንት ማድንካ ሰጣንታ ላም ማትሶ Ꮊፈርዴ። 6:16 ሌዊ. 26፡12፤ ሕዝ.
37፡27፤ 1 ቆሮ. 3፡16፤ 6፡19። 6:17 ኢሳ. 52፡11። 6:18 2 ሳሙ.
7፡14፤ 1 ሳሙ. 17፡13፤ ኢሳ. 43፡6፤ ኤር. 31፡9።

4 የንታዘን እስታ ዶቅድንዳ አሜንና አንድሬ፥ የንታዘን እስታ
ዶቅድን ጬቅና አኬ፥ የንከረ ዳቅድቴ፥ ዎንታ ማጣ ሙደንካ
አንድርካ ጉርምድቴ።

5 መቅዶና ፍጨናር ዎ የልሳንደትካ ዎራ በድ ፍነንካ ማጣ
ዎም የልሳ ዳት Ꮊረነረ Ꮊዉስ Ꮊፋኮቴ፥ ማልጎካ ዋጭማ
ኤርጎካ ጳስ ዎንዘን Ꮊቄ።

6 ኬዛርንካ ማቼ ቶችምስባብከስም ዳቅዝድባብ ጮይስና
ቲቶታ Ꮊድንተንካ ዎም ዳቅስቴ።

7 ዎ ዳቅሳንደረ ክታ Ꮊድንተንካ Ꮊክ ማታክናና የታ
ክትም ዳቅስባከስ ማትንተን ዎንታ ኤስርንተንከረ ዋሬ፥ እካንታ
የንታ ዶቅድን ሱነከ ሞርእን የንታ ኦይምንመረ ዎካንታ ክት
ኬዛንደትካ ስግ ዎም ጉርምሴ።

8 ኮታ እሪ የካንታ እ ጻፍሳንዳ ክተና የም ሞርእዝድንዳ ማቼረ
ዎራ ክቴን እስታ ጻፍንካ ኡቁምዳክቴ፥ እ ኡቁምሳናነረ ዎራ እ
ኡቁምሳን እስታ ክቴና ቶክምካ የም ሞርእሳንካንቴ።

9 ታ ማቼ እም ጉርምስቴ፥ እም ጉርምሳን ጎግና የም
እ ሞርእሳንካንታ ማታክናና የንታ ሞርእንጎካ ጎማ የንታ
ፍክስን ዎይስሰቶ የንታ ኦክምንኬ፥ ይና የንታ ሞርእና ሳብታ
ጋይተንግንዳ ማቻንጎካ ዎታ የም Ꮊረነረ የም ዳቀልሳኮቴ
ጋይንትዬ።

10 ሳብታ ጋይተንግንዳ ማድንዳ ሞርእና ኦስ አቅንተደር
ጎርዝድንዳ ጎማ ፍክስን ዎይስካ Ꮊፈርድን ኦክምን Ꮊፍዝድን
ኦል ኡቁምስዝዳክዬ፥ ኮ ፍጫሙደንዘን ዶቅድን ሞርእና ማቼ
ደእንም ተይᎺዴ።

11 ኮና የንታ ሞርእና ሳብታ ጋይተካ ማትና Ꮊስግንዳ ዶቅድን
ዎንዘን የልዳክንግንዳ ማስን እምካንታ፥ Ꮊስግንዳ ዶቅድን ሳነካ
ዋጭን፥ Ꮊስግንዳ ዶቅድን ጳስን፥ Ꮊስግንዳ ዶቅድን ሱነም፥
Ꮊስግንዳ ዶቅድን ቀምስምን፥ Ꮊስግንዳ ዶቅድን ዋጭንመረ
ተይᎺዳንደትም ቡደርሶ ገቀርከቴ። የታ ጉጅሶ ሙዳ ርከረ የም
ኦይስዝድ ሪያርንካ ባዛካይሳ የንታ ማትንተን የታ ማርከርስተቴ።

12 ኮካንታ Ꮊረነረ ዎራ የካንታ እ ጻፍሴ እ የካንታ
ጻፍሳንዳ ዎካንታ የንታ ዶቅድን ዳቅና ሳብታ እሪ የካንታ መያ
ማድንግንዳ ጋይስቶ ዳት ዳቀልስ ፍክስባብካንተኬ ዳቀልስ
ክታዘን ቦድምስባብ ኤድጎካ ጋይስቶ ካዬ።

13 ዎ ዳቅሳንደዘንከረ ስግ ቲቶ Ꮊፍሳን ጉርምንካ ስግስሶ
ጉርምቶቴ፥ ዎ ጉርምሳንደረ የታ ሙደና ትቶም የ ዳቅሳንካንተኬ
ክታ አያንን የ ኡክንሳንካንቴ።

14 የንካ እስታ ዶቅድንደትም ጬቅን ቲቶካንታ ከስትት
ዶቆ፥ የተረ እም ኦስንሳከቴ፥ ሙዳᎺይከረ ዶፈንን የም ከዝድ
Ꮊቆቴ፥ ኮነረ የጎካ ቲቶካንታ ዎ ኬዛን ጬቅና ዶፈን ማትንተካ
መያ ማቼ።

15 የታ ሙደነረ ክትምድባብከስ የ ማቻንግንዳ ጳስከ
ጭጭከረ ክትም የ ሞክሳንግንዳ ትቶ ገቀርድንካ፥ የካንታ ክታ
ዶቅድን ሶልመና አንድር በድዬ።

16 እተረ ሙዳ ጎግካ የንካ አሜንምካንታ እስታ ማትንተንካ
ስግሶ እም ጉርምስቴ።

8
አሜንድባብከስታ ቡዳርንካ እምንታ

1 እስታ እስመንከስኬ ምችነንከሶ! ሳብ መቅዶና ፍጨናር
ዶቅድባብ Ꮊክ Ꮊክ ምክስ ኤሄናር ኤድንከስ እምሳን ዉች
እምንተን የ ኤዝድንግንዳ ሶልምዶቴ።

2 ኬታ በድ ማጠካ ጰጭምተኬ፥ ማታጋካ ዳት ኬታ ጉርምና
አንድሬ፥ አንድር ሪካየንባብከስ ከት ማቼረ ዎራ አንድር ማቻን
ቡዳርንካ እምንተን እምተኬ።

3 ከደር ማድንከከኬ ከደር ማድንደትዘንከረ ስግስሶ ኬታ
ይ ገቀርሳንደትም እምሳንግንዳ እታ ከትካንታ ማርከርድቴ፥

4 ይሁዳ ፍጨናር ዶቅድን አሜንድባብከስም አሌን
እመርድንዳ ኬታዘንካ ነግምዳክንግንዳ ዳቅስሶ ዎም ምክሰኬ፥

5 ኬት ይሳንዳ ዎ ካርሳንደትዘንካ ስግዬ፥ እሪምሶ ከታ ይንታ
ማተንም ጮይስካንታ እምሰኬ፥ ኮታዘንከረ ሳብታ ጋይተካ ከታ
ይንታ ማተን ዎካንታ እምተኬ።

6 ኮም ፍክስን እርምሶ የጅባብ ትቶ ማቻንካንታ ታየረ
ኮትኮም ቡዳርንካ እምንታ ፍክስን ቦድንታ የልዝድንግንዳ
ክትም ምክስቶቴ።

7 የታ አሜንካ፥ ኬዝካ፥ ኤሰካ፥ ዳቅንተካ፥ ዎካንተረ የንታ
ዶቅድን ሶልመካ ሙዳ ርይካ ስገደቴ፥ ኮ ቡዳርንካ እምንታ
ፍክስንከረ የ ስገድንግንዳ ማታ።

8 ይና፥ ኮም እ የም ጋይድንዳ ክተካ ካዬ፥ ኬዛር ማቼ
አብንከስታ እምንተታ ዳቅንተን የንታ ዳቅንተካ ክክን የክስካ
የንታ ሶልመንታ ዶፈንን ኤስካንታ ጋይስቴ።

9 የታ ዎንታ ጮይስን የሱስ ክርስቶሰታ ዉች እምንተን የታ
ኤዝደቴ፥ ኖ ክርስቶስ Ꮊረነረ ዎራ ቆልመካ ማቼረ ክትካ ሪ
ካየንባብ ማትና የታ አና ቆልመካ ማተርንግንዳ የካንታ ጋይሶ ኖ
ሪ ካየንባብ ማቼ።

10 ኮርንጎካ የካንታ ኡርመም ካምሶ እካንታ Ꮊፈርሳን ዞረን
የካንታ እምድቴ፥ ስገዳን ስለናር እማካንታ Ꮊክ ማታክናና ኮም
ይካንታ እርምሶ ዝግዝባብከስ የታ Ꮊቀቴ።

11 ኮካንታ የ እምካንታ ገቀርሳን ገቅርና ፍክስዘን Ꮊቅሶ
ቦድንተዘን የልድን ግንዳ የ ጋይሳን ከካ የ ገቀርሳን ኮትም ታ
ይከቴ።

12 እማካንታ ኡርማ የስታ ገቅር ዶቅሴ ኤድ ቡዳርንካ
እምድንደና ዝግዝድንዳ ካምሶ Ꮊፈርድንደና ይንታ ዶቅድን
ከካ እምድንካ ዳት ይንታ ካየንደትዘንካ እምድንካ ካዬ።

13 ኮመረ እ ጋይድንካ የታ ሙደነረ የካ የ ማድንግንዳ ዳት የታ
እምንተካ የ ማጠርድንካ አብንከስ Ꮊዉዝድን ግንዳ ጋይስቶ
ካዬ።

14 የ ማጠርድንደት Ꮊይካ ከታ ቆልመና የንታ ማጣካንታ
Ꮊቅድን ግንዳ ታ የንታ ቆልመና ከታ ማጠንካንታ Ꮊቃ፥
ኮግንደካ የንታ ዎክያር የካ ማትንታ ዶቅተሬ።

15 ኮነረ፦ “በድ ሳንስባብካንተረ ና ክትካንታ ስጣክዬ፥
መርሰን ሳንስባብካንተረ ና ክትካንታ ዞገራክዬ” ጋይምሶ
ጻፍምሳን ግንዴ።

ቲቶከ ክታ ላኮይትንከስካ
16 እታ የካንታ እ ገቀርድንደትከካ ቲቶረ የካንታ ይንታ

ቡዳርንካ ክት ገቀርድንግንዳ ይስባብ ጮይስ ጋለትማ።
17 ትቶ የንደር ክት Ꮊድንዳ ይንታ ገቅርካ አምሶ ጉርምካ

ዳት ዎታ ክትም ምክሳን ካንታ Ꮊክ ካዬ።
18 ክላ ኬዘን ክታ ሳባክንካ Ꮊክ Ꮊክ ምክስ ኤሄናር ሙዳ

አንጅምስባብ እስመንም ክትካ ክክን ኦይቶሮቴ።
19 ኮዘንከረ ስግ ኮና እስመና ዎታ ኮኡርማ ፍክስን ጮይስታ

ቦንቻካንታ ዎ ቦድንከ ፍክስካንታ ዎንታ ዶቅድን ኡርማ ገቅርን

ዎ መያ ማዝድንካ ዎንካ የካ አየሮ ፍግዝድባብ ማድንግንዳ
Ꮊክ Ꮊክ ምክስ ኤሄናርንካ እድምስባቤ።

20 ኮም ቡዳርንካ እምምሳን ብረን ዎ ገችዝድንካ Ꮊረሰነረ
ይንኤር ዎንዘን የልዳክንግንዳ ካርስምዶቴ።

21 ዎንታ ገቅርና ጮይስታ እሪ Ꮊክ ማታክናና ኤድንከስተረ
እሪ ኡርማ ማቻን ሪም ይንቴ።

22 በድᎺይካ በድ ጎካ ጰጭምሶ ዳቅማ ማትሶ Ꮊፈርስባብ
ዎንታ እስመንም ቲቶ ከስካክክን ዎ ኦይችባበረ ኮትኮጎኬ፥
ኖ የንታዘን ክታ ዶቅድን አሜንና አንድርይ ማቻንካንታ ታ ኮ
ፍክስንካ አላካንታ ክታ ዶቅድን ዳቅና ሙዳᎺይካ ስግዳንዴ።

23 ቲቶ ጎካ ኤስ ዝክሴ የም አላካንታ እንካ የካ
ፍግዝድባብ እስታ ፍክስታ ላኮይቴ፥ ክትካ ክክንᎺድባብ አብን
እስመንከስጎካ ማቻንዳ ማቼ ከታ Ꮊክ Ꮊክ ምክስ ኤሄንከስታ
ካርያር ማድባብ ክርስቶስታ ቦንቼንካንታ ዎእስባበኬ።

24 ኮካንታ የንታ ሶልመን ከትካንታ መያ ማስስከቴ፥ ኮግንደካ
ዎንታ ሶልመንኬ የንዘን ዎንታ ዶቅድን ጬቅና ዉችኩን
ማታክንደትም Ꮊክ Ꮊክ ምክስ ኤሄንከስካንታ ሙዳ ሰጅደቴ።

9
አሜንድባብከስካንታ ይይምሳንዳ ዉቻ

1 ይሁዳ ፍጨናር ዶቅድባብ አሜንድባብከስካንታ ይይምድን
ዉቸንጎካ እ ጻብድንግንዳ የካንታ ዝክሳዬ፥

2 “አካያ ፍጫ ኤድንከስ ስገዳን ስለንዘንካ የድሶ አላካንታ
ግግምስባብከሰኬ” ጋይስቶ መቅዶና ፍጫ ኤድንከዝደር የጎካ
እ ጋይርድንዳ የንታ ዳቅንተን እ ኤዝድንካንቴ፥ የንተረ ዳቅንተና
አብንከስም አምስስቴ።

3 ኮ ሪንካ የንታዘን ዎንታ ዶቅድንዳ ጬቅና ዉች ማትሶ
ነጋይንግንዳ ኬና እስመንከስም ኦይድቴ፥ የተረ ገታ እታ ኮታ
እሪ እ ኦይቻንግንዳ ግግምሶ ካርስከቴ።

4መቀዶንያ ኤድንከስ እንካ ክክን የንደርᎺድሶ ግግማክባብ
ማትሶ የ ዶቅድንካ የም Ꮊፍሴ የንካ ዎንታ ጋይርንካ ኦስንዶቴ፥
የታ ማቼ እንድንካ ኦስንደቴ።

5 ኮካንታ እምካንታ የ ጋይሳን ቡዳርንካ እምንተን እሪናና
የ ግግዝድን ግንዳ የም ገቀርዝድንግንዳ ጋይንተካ ኬና
እስመንከስ እዘንካ እሪምሶ የንደር ኬት Ꮊድንግንዳ ይይንተና

8:21 ካም. 3፡4።

ዝግዝድንዳ ማቻንኦል፥ ኮግንደካ እ ᎺድንᎺይካ ቡዳርንካ
የንታ እምንተና ግግምሳንዳ ማዴ፥ የተረ የ እምድንዳ ሶልማክሳ
ማታክናና የንታ ቡዳርንካ ማትንተንም ሰጅዴ።

6 “ቶክም ማስባብ ቶክምካ ስክዴ፥ በድ ማስባብ በድካ
ስክዴ” ጋይድንደትም ጋይተን ገቀርከቴ።

7 ኮካንታ ሳብ ሶልምድንዳ ጉርምካ እምድባብ ኤድም
ማቻንካንታ ዋልቃ ዋልቀና እማካንታ ይዝግዛንደትም ይንታ
ቡዳር ጋይሶ ጉርምካ እማ ዳት እምትቶ ነክትቶ ጋየሮ ሶልማክ
ዶቆ Ꮊይ እማ።

8 ሙዳᎺይካ ሙዳ ሪካ የንታ ማተንካንታ ማድባብ ማትሰቶ
ኡርማ ፍክስዘን ሙዳ Ꮊቅስካንታ የም ማተርንግንዳ ሳብ
በድካ ይንታ አንጀንም የካንታ እምተሬ።

9 ኮነረ፥

“ሪካየንባብከስካንታ ቡዳርንካ እምሴ፥

ክታ ጭለትቼነረ ስለንክንደታ ዶቅተሬ”
ጋይምሶ ጻፍምሳን ግንዴ።

10ማዝድባብካንታ ማሰንም፥ እችምካንታ ሶለንም እምድባብ
ጮይስ የ ማዝድን ማሰን በችሶ የካንታ እምዴ፥ የንታ ቡዳርንካ
እምንተንታ አፍን የካንታ በችስተሬ።

11 የንታ ቡዳርንካ እምንተና ዎጎካ ከትም የልድን
ኤድንከስ ሙዳ ሳብም ጋለተርንግንዳ ሙዳᎺይካ ቡዳርንካ
የ እምድንግንዳ ሳብ ሙዳ ሪካ የም ቆልማባብ ማስተሬ።

12 ኮና የ ቦድንዳ ቡዳርንካ እምንታ ፍክስና
አሜንድባብከስም ማጠናርንካ ዉችዘንከረ ስግ ኤድንከስ
ሳብካንታ በድ ጋለቻን እምድንግንዳ ከትም ይስዝዴ።

13 ኮና የንታ ቡዳርንካ እምንታ ፍክስና የታ ክርስቶሰታ
ክላ ኬዘንም ኤሰርሰቶ አሜንምስባብከስ የንታ ማትንተን
ከትካንተከ አብንከስካንተረ የንታ ቡዳርንካ እምንተን መያ
ማስዝድንዳ ማቻን ካንታ ሙደነረ ሳብም ጋለደኬ።

14 ከተረ ሳብ የካንታ እምሳንዳ ስግ ማቻንጎካ የም ከት
ሶልምድንካንታ የካንታ ምግዝደኬ።

15 ኤታ ኬዝካ ከስት በይስምዳክን ዉች ክታ እምንተንጎካ
ሳብ ጋለትማ።

9:9 የቺ 112፡9። 9:10 ኢሳ. 55፡10።

10
ጳውሎስ ሳብታ ፍክስንጎካ እምሳን ኬዘንታ ማስ

1 እታ ጳውሎስ የንታ እሪ እ ዶቅድንካ ማታ ይንታ ይርክሳ
ይድባብ ጋይምስቴ፥ የንዘንካ እ ጎተርድንካ ማቼ የንዘን
ሙቅምባብ ጋይምስቴ፥ ክርስቶሰታ Ꮊልስምናርንኬ ላቅምናር
እታ የም ምግዝድቴ፥

2 እ የም ምግዝድንደረ የንደር እ Ꮊድንደት Ꮊይካ
ሙቅምካ እ ኬዝድንግንዳ የ ይያባብካይሴ፥ ዋሄታ ገቅርካ ዎ
ኦንግድንደትግንዳ ማስሶ ሰድን ዋልቃ ዋልቃ ኤድንከስታ እሪ
ሙቅምካ ኬዛካንታ ዝግድቴ።

3 Ꮊረነረ ዎራ ፍጫሙደንዘን ዎ ዶቅሰረ ዎዳምድንዳ
ፍጫሙደንታ ዳምና ካዬ።

4 ዎንታ ዳምይ ካችምንከሰረ ዳምንጎካ ጋይሶ ሰይንካ
ኡርሰርሳን ጋስን ዉልእካንታ ማስዝድንዳ ሳብታ ዎልቃ
ዶቅድባብከስ ዳት ኮ ፍጫሙደንታ ዳምይ ካችምንከስ ካዬ።

5 ሳብም ኤስንታ ዘን ጎሀ ማትሰኮ አምድን ቤርምከ
ኦትረም ዉልእዶቴ፥ ኤድተረ ገቅርንም ሙዳ ፈንክ ማሰሮቶ
ክርስቶስካንታ ክትምድንግንዳ ይዶቴ።

6 የንታ ክትምና ቦድማ ማድንካ Ꮊምንመረ ክትምክሳ
ነግንም ዋጭካንታ ግግምስባብ ማዶቴ።

7 የ ሰድንደና ማልጎካ Ꮊፈርድን ርም Ꮊክዬ፥ Ꮊየነረ ኤድ
እታ ክርስቶሰትተ ጋይሶ ክት አሜንምሰ ካርንካ ክት ገቅራ፥
ዎተረ ክትግንዳ ክርስቶስታ ዎንታ ማትንተን ክት ገቅራ።

8 ጮይስ ዎካንታ እምሳን ገችታ ኤረንካ አንድር እ ጋይርሰረ
እታ ክትካ ኦስናይቴ፥ ኮና ገችታ ኤረና ዎካንታ እምምሳንዳ የም
ዎይስካንታ ዳት ዉልእካንታ ካዬ።

9 እስታ ክተንከስካ የም እ ጳስዝድንዳ Ꮊይካማ።
10 Ꮊረንግርካ ዋልቃ ዋልቀንከስ “ጳውሎሰታ ክተንከስ

ደጭመኬ ዳቅመኬ፥ ኖይንታ ማታርንካ ዎንካ ክክን ማድንካ
ማቼ ኖ ጋፍስባቤ፥ ክታ ኬዘነረ ቶችምምሳንዴ” ጋይደክ ማተሬ።

11 ኮም ጋይድን ኤድንከስ ዎታ ጎትካ ማትሶቶ ዎንታ
ክተንከስካ ዎ ጻብድንደትኬ ቅንችከረ የንካ ክክን ማትሶቶ ዎ
ፍግዝድንደታ ዎክያር Ꮊረነረ ፋስም ካየንደትም ከት ገቅራ።

12 ማታጋካ ዳት ኬታ ይንታ ማተንም ጎፍዝድን ዋልቃ
ዋልቃ ኤድንከስካ ክክን ዎንታ ማተንም የክስካንታ ናንከረ አና
ዎንታ ማተን የርክስካንታ ጉራዮቴ፥ ኬታ ማቼ ይንታ ማተንም



2 ቆርንቶስ 10:13 xix 2 ቆርንቶስ 11:4

ይካችካ የርክስንከ ኬታ ይንታ ማተን ይካችካ የክስንካ ገቀርት
ተይድባብከስ ካየኬ።

13 ዎታ ማቼ የንደር ዎ የልተሪን የለልታ ዎራ ሳብ ዎካንታ
እምሳን ፍክስንታ ጋይርዶት ዳት ዝግዝድንደትዘንካ ስግ
ጋየርድባብ ካዮቴ።

14 የተረ የ ዶቅድንዳ ዎንታ ፍክስን ኮታር የ ማቻንካንታ
ክርስቶሰታ ክላ ኬዘንም ኤስስካንታ የንደር ዎ ᎺዳንደትᎺይካ
ፍክስንኮታ ገረንዘንካ ስጋኮቴ።

15 ኮካንታ ሳብ ዎካንታ ጋይሳን ገረንዘንካ ስግሶቶ
አብንባብከስታ ፍክስንካ ዎታ ጋየራዮቴ፥ ስግስሰረ የንታ አሜንና
ጋጵድንግንደከ ዎንተረ ፍክስና ሳብ ዎካንታ ጋይሳን ገረን ግርዳ
የንታ ዎክያር ስግሶ ዳልግድንግንዳ ጉርም ይዶቴ።

16 ይና አብ ኤታ ፍክስንታ ገራር አርድሶቶ እሪምሶ
ፍክስምሳን ፍክስካ ጋየራኮት ዶቆ የንዘንካ ኦስ ዶቅድን
ፍጨንከሳር ክላ ኬዘንም ኤስምስካንታ ማዶቴ።

17 ኬዛር ማቼ “ጋየርድባብ ጮይስካ ጋይራ”።
18 ኤድ ጎፍስምካንታ ማድንዳ ጮይስ ክትም ጎብዝድንካ

ዳት ይንታ ማተንም ይንት ጎብዝድንካ ካዬ።

11
ጳውሎስኬ ካርከካ ኦይትምስባብከስ

1 ቶክም እስታ ዳችርን የ እም ዳንዳእተርንደትም ጉርም
ይድቴ፥ ዋደቴ እም ዳንዳእከቴ።

2 ዋልቃ ይንቼን አንጃ ሙነክንዳ ዋልቃ አⷝናካንታ
ሶርምድንግንዳ እተረ የም ክርስቶስካንታ እ ሶርሳንጎካ አያናር
ማችሶ ጋይስቶ የካንታ ገቀርድቴ።

3 ጉንና ሄዋነትም ይንታ ጩበንካ ኮተርሳንግንዳ Ꮊረንግርካ
የንተረ ገቅርና ባድሶ ክርስቶስካንታ የንታ ዶቅድን ሉለከከ
ጭለጭል ማቻን የንታ አሜንምን ዛቅተሬ ጋይስቶ እታ ጳዝድቴ።

4 ዋልቃ ኤድ የንደር Ꮊድሶ ዎ ሳባክሳንደትም ማታክናና አብ
የሱስ ጋይሶ የካንታ ክት ሳባክሴ አነረ የተያን አያንን ማታክናና
አብ አያንን የ ተዬ፥ አነረ የተያን ክላ ኬዘንም ማታክናና አብ
ክላ ኬዘንም የ ተይዴ፥ ጫምን ጋይሰቶ ስግዝደቴ።

5 ኬዛር ማቼ እታ ከትኬና አንድር ኦይትምስባብከዘንካ
Ꮊራርከረ እታ ቶግድባብ ካይቴ።

6 ኬዝካ ሩርምባብ እ ማታክባብ ማቸረ ዎራ እስታ ኤስና
እዘንካ ዞገራዬ፥ ኮመረ በድᎺይካ በድ ጎግካ መየካ የንታ
ቡዳር አርድንግንዳ ይቶቴ።

7 እታ ሳብታ ክላ ኬዘን ናክካይሳ የካንታ እስታ ሳባክንከ
የም ጬክሳ ይካንታ እስታ ማተንም ቶችና Ꮊረንግርካ ጎማግንዳ
እዘን ፋይድምታ ዳቶ?

8 የካንታ ፍግዝድቴ ጋይስቶ አብ Ꮊክ Ꮊክ ምክስ ኤሄናርንካ
አለንም ተይትቴ፥ ና ኮነረ ከትም ቡረም ካምዴ።

9 የንካ ክክን ዶቅድቶ ማጣ እዘን የልሳን Ꮊይካ መቅዶንያ
ፍጨናርንካ Ꮊድባብ እስመንከስ እም ዝግዝድ ሪ ሙደንካ
እካንታ አለንም አልድዮ ከትᎺቃንካንታ Ꮊየንካንተረ ባላ
ማታክቴ፥ ታ የለልታ የንዘን Ꮊራርከረ ባላ ማታክቴ፥ ኦስ
እርንካንተረ ባላ የንዘን ማታይቴ።

10 ክርስቶስታ ዶፈንና እስታ ዋር ዶቅንተንካ እ
ጬቅዳክንግንዳ እም ይስዝድንዳ አካያ ፍጨናር Ꮊየነረ ካዬ።

11 Ꮊራካንተረ? እ የም ሶልምዳክንደትጎኮ? እ የም
ሶልምድንደትም ሳብ ኤዝዴ።

12 ከታኬና አብና ኦይትምስባብከስ “ዎተረ ከትግንዳ
ፍግዝዶቴ” ጋየረኮ ከት ጋይርድን ጎግንም ካይስካንታ ታ እ
ይድንደትም ኦስ እሪንካንተረ ይድቴ።

13 ከት ኬናግንዳ ዶቅድባብ ኤድንከስ ክርስቶሰታ
ኦይትምስባብከስም ካምካንታ ከታ ይንታ ማተንም ኦንግድባብ
ካርከካ ኦይትምስባብከስከ ገስካ ፍክሳ ኦንግድባብከሰኬ።

14 ኮነረ በርእስዝድን ሪ ካዬ፥ ሰጣን ዎራ ሳክመንታ
ክታይንችም ካምካንታ ይንታ ማተንም ኦንግዴ።

15 ኮካንታ ከታኬና ሰጣንታ ፍክስንባብከስ ጭለትቼንታ
ፍክስንባብከስም ካምካንታ ኬታ ይንታ ማተንም ኦክስንከረ
በርእሳዬ፥ በእንታዘነረ ኬታ ይንታ ፍክስንታ ናክንም Ꮊብደኬ።

ጳውሎስ ኦይትምስባብ ማትንተንጎካ የልሳን ማጣ
16 “Ꮊየን ኤድካንተረ እታ ዳቻ እ ማቻን Ꮊይካማ” ጋይስቶ

ካርንካ ኬዝድቴ። ዳቻ እ ማትስቶ የንደር እ Ꮊፈርስንከረ ዎራ
መራ እ ጬቅድንግንዳ ዳቻ እም ማስሰቶ ፋይድከቴ።

17 ኮግንደረ ጋይርካ እ ኬዝድንካ ና ኬዘና ጮይስታ
ጋይተንግንዳ ማታክናና ዳቸንግንዳ ማትስቴ።

18 በድንከሰረ ዋሀ ሪካ ኬት ጋይርድንካንታ እተረ ጋይርድቴ።
19 የታ ገቀርት ተይድባብ የ ማቻንከካ ዳቼንከስም ጉርምካ

ዳንዳእደቴ።
20 ኮትኮግንደረ Ꮊየነረ አይላግንዳ የም ማስሰረ፥ Ꮊየነረ

የንታ ዶቅድንደትም ሙዳ ተየረ፥ Ꮊየነረ ይም መይድንግንዳ
የም ማስሰረ፥ Ꮊየነረ የም ቶችሰረ፥ Ꮊየነረ የንታ አፍያር ጫቅሴ
ዳንዳእደቴ።

21 እም ኦስንዝድንዳ ማቸረ ዎራ ኬና ሪንከስም ይይካንታ
ዛብዝባብከስ ዎ ማታክንደትም የካንታ መያ ማዝድቴ፥

ኬዛር ማቼ Ꮊየነረ ጋይር ካንታ ማዴ እተረ ክትግንዳ
ጋይርድቴ፥ ኮመረ እ ጋይድንዳ ታየረ ዳቼንግንዳ ማትስቴ።

22 ኬታ ዕብራውያን ኤደኮ? እተረ ዕብራውያን ኤድቴ፥ ኬታ
እስራኤል ኤደኮ? እተረ እስራኤል ኤድቴ፥ ኬታ አብራሀመታ
ሱሰኮ? እተረ አብራሀመታ ሱስቴ።

23 ኬታ ክርስቶስታ ፍክስን ባበኮ? እተረ ከታዘንካ ስግ
ክርስቶሰታ ፍክስባብቴ፥ ኮመረ ጋይድቶ ዛዝርባብግንዳ ማትስቶ
እ ኬዝድንዳ፥ ከታዘንካ ስግ በድᎺይካ ፍክስካ ጋፍትቴ፥
በድᎺይካ ዞከርትቴ፥ በድᎺይካ Ꮊርደርትቴ፥ በድᎺይካ እም
ደይዝድ ሪይካንታ የልትቴ፥

24 ቦንደከ ታሜከ ሳክላ፥ ቦንደከ ታሜከ ሳክላ ዝራፍካ
ዶንቅ ዱት አይሁድ ኤድንከስካ Ꮊርደርትቴ፥

25 ማከንዱት ጉፈካ ጉጰርትቴ፥ ዋልቃዱት ሰይንካ አቀርትቴ፥
ማከንዱት ሎቀዘንካ ቃልዝድን ማርከብንታ ማጣ እም የልቴ፥
ዋልቃ ሰጫ ሶይትከ Ꮊየካ ባሀርናር Ꮊቃቴ፥

26 እስታ በድ ጎግ ሙክንትንካ ሙሪግድን ሎቀተኬ ሳፍተካ፥
ፋንገንከዘንከረ ማጠና እም የልቴ፥ አይሁድ እስታ ኮችንከዘንኬ
አይሁድ ማታክባብከዘንካ ማጣ እም የልቴ፥ ካተመናርንካ ዴል
ቆቼናርንኬ ባሃርናርከረ ማጣ እም የልቴ፥ ኮትግንደረ ካርካ
አመንድባብከዘንካ ማጣ እዘን የልቴ።

27 በድ ፍክስኬ ጋፍ እዘን Ꮊቄ፥ በድᎺይካ ግንአክቴ፥
ዳቅርኬ ሎቃ ዎጭካንታ ዎችርካ ማጠርትቴ፥ በድᎺይከረ

እችም እካንታ ካይቴ፥ ቃዝርኬ ዘና ጫለንካ ማትንተረ እም
የልቴ።

28 አብንመረ ሙዳ ሪ ፋይዳክትዶቆ Ꮊክ Ꮊክ ምክስ ኤህን
ሙደንጎካ ሰጨን ሰጨንካ ገቀርካ ማጠርድ Ꮊቃቴ።

29 ዋልቃ ኤድ ጋብድንካ እታ ክትካ የካ እ ጋፋክንዳ ሰጫ
ዶቅዶ? ዋልቃ ኤድ ጎመካ ኮተርድንካ እ ሰነራክንዳ Ꮊንተረ?

30 ጋይር ዝግዝድንዳ ማቼረ እ ጋየርድንዳ እ ጋፍስባብ
ማትንተን ሰጅድን ሪንከስኬ።

31 ስለንክንደታ ጋለትምስባብ ዎንታ ጮይስን የሱስ
ክርስቶስታ ጮይስኬ ባቤን ሳብ እ ማልዳክንደትም ኤዝዴ።

32 ደማስቆ ካተመናር እ Ꮊቃንደትካ ባንችን አረታስታ ታመካ
ዶቅድባብ ፍጨንም ቆልድባብ እም የድካንታ ዝግሶ ካተመንታ
ፉልተንከስም ካርዝድባብከስካ ካርስዝድ Ꮊቄ።

33 ኬዛር ማቼ ኤድንከስ ጋስንታ ማስኮትዘንጎካ ኩርኩርታ
ዋር አርችተኮ ኬት እም Ꮊንችስንካ ክታ አንናርንካ ሱርችቴ።

12
ጳውሎስ ለምለም ጋይድንካ ክታ ሰድንና

1 Ꮊረነረ ዎራ ጋይርንካ መይድሪ Ꮊፈራክንዳ ማቼረ ጋይር
ዝክሴ ጮይስ እካንታ እምሳን መያ ማትንከ ለምለም ጋይድንካ
እስታ ሰድንካ ጋይርድቴ።

2 ክርስቶስታ ማችባብ ዋልቃ ኤድ ኤዝድቴ፥ ኖኮና ኤችና
ታመኬ ኦይድ ስለታ እሪ ማክምስ ጭለን የለልታ ተይ አይምሴ፥
(ክት ተይ አይምሳንደረ ይንታ ዋሄንከረ ማታ ማትክሰረ ነጋ እታ
ኤሳይቴ፥ ሳብ ኤዝዴ)

3 ኬዛር ማቼ ኮና ኤችና አሜንሶ ደእስባብከስታ Ꮊዉስ
ካርናር ተይምሳንግንዳ ኤዝድቴ፥ ኬዛር ማቼ ይንታ ዋሄንካ
የከረ ማታ ማታክሰረ ነጋ እታ ኤሳይቴ፥ ሳብ ኤዝዴ፥

4 ኖ አሜንሶ ደእስባብከስታ Ꮊዉስ ካርናር አይሶ ኤታ
ኬዘካ መያ ማትካንተኬ ኤድካ ኬዝምካንታ ማዳክንደት ሪም
ኤሰርሴ።

5 ኮግንዳ ዶቅድን ኤድካ ጋይርድቴ፥ እስታ ማተንካንታ ማቼ
እስታ ጋፍንዘንካ አብ እ ጋይርድንዳ ሪ ካዬ።

6 ይና፥ እታ ዶፈንን ከዝድንጎካ ጋይር እ ዝግዘረ ዳቻ
ማታይቴ፥ ኬዛር ማቼ Ꮊየነረ እዘን ሰድንደትዘንከ እዘንካ

ኤሰርድንዘንካ ስግ ካሪ ኬት እምዳክንግንዳ ጋይስቶ እስታ
ጋይርንም ዛቅሳቴ።

7 ከትኬና እካንታ መያ ማችባብ አንድር ሪንከዘንካ አምሳንዳ
እ ኦተርዳክንግንዳ እስታ ዋሄንም ጋል ግንዳ እግድን ማጣ
እካንታ እምምሴ፥ ኮነረ ሰጣንታ ክታይንች ማትንተካ ቱንከሮ
እም ማእስካ እ ኦተርዳክንግንዳ ይዴ።

8 ኮና እም ማእዝድን ሪና እዘንካ Ꮊልእድንግንዳ ጮይስም
ማከን ዱት ምክስቴ።

9 ኬዛር ማቼ ኖ “እስታ ዎልቀና ቦድማ ማትሶ መያ ማድንዳ
የስታ ጋፍንካ ማቻንካንታ እስታ ዉች እምንተና የስም ማተሬ”
እም ጋይሴ፥ ኮካንታ ክርስቶሰታ ዎልቀና እስታዘን ማተርንግንዳ
Ꮊምን ሰጨዘንከረ ስግስሶ እስታ ጋፍንካ ጉርመርቶ ጋይር ካንታ
ሶልምድቴ።

10 ዎልቃ እ Ꮊብድንዳ ጋፍስባብ እ ማቻንደትᎺይካ
ማቻንካንታ ክርስቶስጎካ እታ ጋብድቶ፥ የከርድቶ፥ ማጠርድቶ፥
ዳየርምድቶ፥ ኡንእምድቶ ጉርምድቴ።

ጳውሎስ ቆርንቶስ ኤድንከስካንታ ማጥርና
11 ዳቸንግንዳ ኬዝቴ! ይና፥ ኩን እ ኬዝድንግንዳ እም

ይስስባብ የተቴ፥ እም ቦንቻ ዝግዝድባብከስ የተቴ፥ እስታ
ኤደትቸንካ ኤስማክባብ ኤድ እ ማችንከረ ዎራ አንድረከ
ጋይምሶ ኦይትምስባብከሳርንካ Ꮊራርከረ እታ ቶካይቴ።

12 እታ ዶፈን ኦይትምስባብ ማትንተን የንታ ቡዳር
አርድንግንዳ ይድን ሪንከስ እታ የንታ ዎክያር ዶቅድቶ ዳንዳእካ
እ ቦዳᎺቃንዳ ፍክስንከሰ፥ ኬናከሰረ ቃዉተንከስ፥ በርእዝድን
ሪንከስኬ አተንከሴ።

13 የንታዘን ባላ ማታክት ዶቆ እስታ ነግንዘንካ አብ Ꮊክ
Ꮊክ ምክስ ኤሄናር እ የም ቶክሳንዳ Ꮊረከረ? ኮነረ ባች
ማትሶ ኮት ፋይድምሴ ነጋ እም ጋይከቴ!

14 የንደር Ꮊድካንታ እ ግግምድንካ ታ እስታ ማክምስ
ዱቴ፥ እታ የንዘን ባላ ማትካንታ ዝጋይቴ፥ እ ዝግድንዳ የም
ዳት የንታ ብረንም ካዬ። ከታ ይንታ ይንችንከስካንታ ቆልማ
ሳንስ ከትም ዝግዝድባብ አጥመንባብከስ ዳት ይንችንከስ
አጥመንባብከስካንታ ቆልመን ሳንሳየኬ።

15 የካንታ ዎራ እስታ ብረንም እስታ ማተንመረ ስክስት እ
እምሰረ አንድር በድ እም ጉርምዝዴ፥ ይና እታ ኮከካ በችስቶ
እ የም ሶልምድንካ የታ እም የሶልምድንደና ኮግንዳ ቶክምኮ?

16 ማታጋካ ዳት ባላ የንታዘን ማታክቴ፥ ኬዛርንካ ማቼ
ጩበኬ ገስካ እ የም የጃን ካምዴ።

17 እ የካንታ ኦይችባብ ኤድንከሳርንካ ዋልቀንጎካ ዎራ
እካንታ መይድንግንዳ ይስቶ?

18 ቲቶ የንደር Ꮊድንግንዳ ክትም ምክስቴ፥ ኮ ዎንታ
እስመንመረ ክትካ ክክን ኦይቻቴ፥ ይና ቲቶረ ይም መይድንግንዳ
የንዘንካ ይይሶ? እንኬ ክትካ ዎ የካንታ ፍክሳንዳ ዋልቃ አያንካ
ካዮ? ዎንታ ሙክንትና ዋልቃ ካዮ?

19 የታ ሙደነረ ታ የለልታ የ ገቀርድንደና ዎታ የንታ እሪ
ዎንታ ማተንዘን የልዳክንግንዳ ዎማርድን ካምስሰንት ሰጆ?
ዎታ ክርስቶሳር ማትሶቶ ዎ ኬዝድንዳ ሳብታ እሪዬ፥ እስታ
ገርነንከሶ! ዎታ ኮም ሙዳ ዎ ኬዝድንዳ የም ዎይስካንታ
ጋይሴ።

20 እታ ኦ ዋሪ ᎺድንደትᎺይካ Ꮊረንግርካ የ ማታባብ
እ ዝግድንግንዳ የ ማታክሳ፥ እቴረ የ ዝግድንግንዳ ማታክሳ
Ꮊፈርቴሮት ማተረ ጋይስቶ ጳዝድቴ፥ ኮትኮግንደረ የንደር ቴቺ፥
ቀምስ፥ ዋጭ፥ ይንታ ማተም ሶልማ፥ ኤታ ላም ካይስ፥ ካሪ ኬዛ፥
ኦትረኬ አዉል ዶቅዳ ማተሬ ጋይስቶ ጳዝድቴ።

21 ካርንካ የንደር እ Ꮊድንካ እስታ ጮይስና Ꮊረንግርካ
የንታ እሪ እም ቶችስተሬ ጋይስቶ ጳዝድቴ፥ ኮታ ኤና እሪ ጎማ
ፍክስሰኮ ኮትኮ ኬታ ይ ፍክሳን ቱነንታ፥ ቤልምንተኬ አይተር
ይንታ ማትንተንታ ጎማ ይንታ ፍክስን ዎይሳክን ኤድንከስካንታ
ሞርእዘን እታ ዋጅድቴ ጋይስቶ ጳዝድቴ።

13
በእንታ ዞረኬ አበቶ ጋይንት

1 ይና የንደሪ እ Ꮊድንካ ኮና ማክምስዬ፥ ይና ሙዳ ሪ መያ
ማድንዳ ቃስተንካ ናንከረ አና ማከን ማርከኬ።

2 ቃስትምስ እ የም ሴታ Ꮊድንደትካ የንካ ክክን እ
Ꮊቃንደትካ ካርስምከቴ ጋይስቶ ከዝትት ዶቆ፥ ታየረ ጉጅሶ ጎት
ማትስቶ ኮታ ኤና እሪ ጎማ ፍክስባብከስካንተኬ አብንከስካንተረ
ኤግዝምስካ ኬዝድቴ፥ ታ የንደር ማትስቶ እ ᎺድንᎺይካ
Ꮊየንካንተረ አጨራይቴ፥

13:1 ካሪ. 17፡6፤ 19፡15።



2 ቆርንቶስ 13:3 xxv 2 ቆርንቶስ 13:14

3 ክርስቶስ እያር ገችሶ ኬዝድባብ ማትንተን የታ ኤስካንታ
ዝግደቴ፥ የንደር Ꮊፈርድንደና ክታ ዎልቀና ዳት ክታ ጋፍና
ካዬ።

4 ኖ ማዝቀልዘን ሮከርሶ ክት ደእሳንዳ ጋፍካ ማችንከረ ታ
ሳብታ ዎልቀካ ሰንፔካ ዶቅዴ፥ ዎተረ ክትካ ክክን ጋፍስባብ
ማቶቴ፥ የንካ ክክን ዎንታ ዶቅድን Ꮊፍርንካ ማቼ ክትካ ክክን
ሳብታ ዎልቀካ ዎታ ዶቅቶሮቴ።

5 የንታ አሜንካ ዳቅስባብ የንታ ማትንቴን ኤስካንታ የንታ
ማተንም ሰድከቴ፥ የንታ ማተንም ጰጭከቴ፥ የሱስ ክርስቶስ
የንታዋር ማትንቴን የታ ገቀራከቴ? ኮካያ ማቼ ጰጨንካ ዋችተት
ጋይንትዬ፥

6 ዎታ ጰጨንካ ዎንታ ዋችክሳ ነግን የ ገቀርድንደትም Ꮊድን
ጉርም ይዶቴ።

7 ዳቅልሪ የ ይዳክንግንዳ ሳብደሪ ምግዝዶቴ፥ ዎ
ምግዝድንደረ Ꮊረነረ ዎራ ዎታ ማድባብከስ ማትሶቶ ዎ
Ꮊፈራክንዳ ማቼረ የታ ሙዳᎺይካ ኡርማ ማቻን ሪም የ
ይድንግንዳ ዳት ዎታ ማድባብ ማትሶ Ꮊፍርን የም ሰችካንታ
ካዬ።

8 ዎታ ዶፈንንካንታ ፍግዝዶት ዳት ዶፈን ማታክንደትም
Ꮊራርየረ ዎታ ፍክሰራዬ።

9 ዎታ ጋፍስባብ ማችንከረ የታ ዳቅመንከስ የ ማድንካ ዎም
ጉርምዝዴ፥ ዎንታ ምክስና የ ቦድመንከስ ማተርንግንዴ።

10 ኮም ክቴን የንዘንካ ጎተርሶ ዶቅድቶ የካንታ እ ጻፍሳንዳ
ኮጎኬ፥ ኮግንደካ የንደሪ እ ᎺድንᎺይካ ጮይሰረ እካንታ
እምሳን ገችንታ ኤረንካ የም ማእሳይቴ፥ ጮይስ ገችንታ ኤረን
እም እምሳንዳ የም ዎይስስካንታ ዳት የም ይጭ ካንታ ካዬ።

11 ይና ኮዘንካ ኦስ ነገዳንደትካ እስታ እስመንንከስኬ
ምችነንከሶ! ኡርማ ዶእከቴ! የንታ ዶቅንተን ኡርስከቴ፥ እስታ
ዞረንም ጎርስምከቴ፥ ክክ ክክ ኤእከቴ፥ ሳራትቼከረ ዶእከቴ፥
ሶልመንተኬ ሳራትቼንታ ጮይስና የንካ ክክን ማተሬ።

12 ዶፈን ሶልመካ ክክ ሶንቀረቶ አቦ ጋይከቴ፥
13 አሜንድባብከስ ሙደና የም አቦ ጋይደኬ።
14 ጮይስ የሱስ ክርስቶስታ ዉች እምንተና፥ ሳብታ ሶልመና፥

አያን ጭልንታ ዋልቃትቼና የ ሙደንካ ክክን ማታ።

